Nafarroako Parlamentuko Bildu-Nafarroa parlamentu-taldeko foru parlamentari Maiorga Ramírez Erro jaunak galdera hau egin du, idatziz erantzuteko: “1.- Nafarroako Gobernuak noiz bateratuko ditu egun dauden bi unitateak (Bideko Ama Birjina Ospitalea eta Nafarroako Ospitalea)? 2.- Zerbitzua bateratuta ez dagoenez, bi itxaronzerrenda ezberdin al daude ebakuntzetarako eta tratamenduetarako? 3.- Zerbitzua bateratuta ez dagoenez, bi jarduketa- eta arreta-protokolo ezberdin al daude? 4.- Kasua bada, zer ezberdintasun daude, itxarote-egunei dagokienez, bi zerrenden artean?” (PES-00017). Hona hemen Nafarroako Gobernuko Osasuneko kontseilariaren erantzuna: 
1. Nafarroako Gobernuak noiz bateratuko ditu egun dauden bi unitateak (Bideko Ama Birjina Ospitalea eta Nafarroako Ospitalea)?

Otsailaren 18ko 20/2011 Foru Aginduak, Osasuneko kontseilariak emanak, "Nafarroako Ospitaleguneko Kirurgiako Arlo Klinikoaren antolaketa eta egitura apirilaren 12ko 19/2010 Foru Dekretura moldatzen ditu. Foru dekretu horren bidez Nafarroako Ospitalegunea sortu eta haren zuzendaritza egitura ezarri zen" (2011-02-28ko NAO).
Foru aginduaren 7. artikuluan ("Unitate klinikoak") Nafarroako Ospitaleguneko Kirurgiako Arlo Klinikoa garatu da, honako unitate kliniko hauetan egituratuta, hango zuzendariaren menpe:


a) Kirurgia Esofagogastrikoaren Unitate Klinikoa.


b) Kirurgia Kolorrektalaren eta Proktologiaren Unitate Klinikoa.


c) Gibel, Besikula eta Pankreako Kirurgiaren Unitate Klinikoa.


d) Abdomeneko Paretaren Unitate Klinikoa.


e) Bularreko Kirurgiaren Unitate Klinikoa. 


f) Kirurgia Endokrinoaren Unitate Klinikoa.


g) Larrialdietako Kirurgiaren Unitate Klinikoa.

Foru aginduaren 8. artikuluko ("Unitate klinikoen definizioa eta eginkizunak") 1. idatz-zatiak hauxe dio: "...Unitate klinikoen jardueraren printzipio nagusietako bat talde-lana izanen da. Kalitateko laguntza bermatzea bilatuko dute, espezializazioan eta jarduera-bolumen nahikoa izatean oinarrituta".

Ondokoa xedatzen da 2. idatz-zatian "…Kirurgiako Arlo Klinikoan lanean ari diren fakultatiboak, organikoki arlo horri atxikita badaude ere, eginkizunen ondorioetarako Arloaren egituraren barreneko edozein unitate klinikori atxiki ahal zaizkio, eta dagozkien prozesu klinikoen ebazpena beren gain hartu beharko dute kontuan hartu gabe prozesu horiek zein laguntza maila edo zentrotan garatu diren".

2. Zerbitzua bateratuta ez dagoenez, bi itxaronzerrenda ezberdin al daude ebakuntzetarako eta tratamenduetarako?

Zerbitzua bateratuta dago eta unitatea ere bai. Beraz, ez daude bi itxaronzerrenda ezberdin.

3. Zerbitzua bateratuta ez dagoenez, bi jarduketa- eta arreta-protokolo ezberdin al daude?

Ez daude bi jarduketa-protokolo, unitate klinikoa bakarra delako. Hori bai, bularreko tumoreetarako bi batzorde zeuden, eta horrek eragin zezakeen modu ezberdinetan bideratzea gaixoen kirurgia ondoko jarraipena eta tratamendua. Duela aste batzuk bi batzordeak batu egin dira, ikuspegi horiek homogeneizatze aldera. 
Laster aztertuko da unitatearen bateratze fisiko eta funtzionalerako aukera. 
4. Kasua bada, zer ezberdintasun daude, itxarote-egunei dagokienez, bi zerrenden artean?

Ez dago itxaronzerrenda bana. Kirurgia Unitateak planifikaturik eta erabilgarri dauden ebakuntza-geletan egiten zaie ebakuntza gaixoei bai NOG-An bai NOG-Bn.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

